
Naalagaaffiit Peqatigiit (NP) Meeqqat pillugit Isumaqatigiissutaata tamarmiusup Kalaallit 

Nunaanni tamarmi atuutsinneqarlernissaa anguniarlugu aammalu Meeqqat Illersuisuata 

inassuteqaataanut matumunnga aalajangiiffigisassatut siunnersuummut ilanngussatut 

ilaatinneqartunut naammassinnittumik ingerlaasissamik Naalakkersuisut suliaqaqqullugit 

peqquneqarnissaannik Inatsisartut aalajangiiffigisassaattut siunnersuut. 

(Siumup Inatsisartunut ilaasortaatitai) 

 

Meeraq toqqissisimalluni peroriartussaaq, aap tamanna tusartuarparput. Meeqqat sullinneqarnerat 

pitsaanerpaassaaq, tamannattaaq tusartuarparput. Perorsaasut atungassarisaat pitsaanerusariaqarput, 

minnerunngeqisumillu tamanna tusartuarparputtaaq. 

Eqqaamasarparalissaaq inuusuttuaranngulerninni meeqqat pisinnaatitaaffii tamannguat 

eqqartorneqalermata. Kisianniliuna susoqallartoq tassani? Paatsoorujussuarneqarpoq oqaaseq 

“meeqqap pisinnaatitaaffia”, ima paatsoortigineqarpoq allaat sunik tamanik meeqqat akisussaaffinnik 

ataqqinnissutsimillu peqarnerat inersimasunut utoqqarnullu nakkakattarterujussuarlugu. 

Pissusissamisoorpaa? Uanga isumanni naamik, angajoqqaaq kinaluunniit meeqqaminut 

pisussaatitaavoq meeqqani pisinnaatitaaffeqaraluarpalluunniit killilersinnaallugu. 

Meeraq meeraali, inersimasullu inersimasuullik. Akiussaaffik tassa inersimasuniippoq qanorluunniit 

pisinnaatitaaffiit eqqartorneqaraluarpata. Meeqqat pisinnaatitaaffii pillugit illersuisuusussat 

qitiunerpaat tassaapput angajoqqaat, angerlarsimaffik toqqissinartoq, angajoqqaallu kaammattuisut 

tassaapput siunissami meerartatta atugarissaarnerullutik inuunerissaarnerullutillu 

ingerlariaqqissinnaanerannut sakkussat pitsaanerpaat. 

Tamaattorli Naalagaaffiit peqatigiit piumasaqaataat piviusunngortinneqarnissaanut tamakkiisumik 

periusissiornissaq takorluussagutsigu, ilaatigut eqqarsaatigineqarsinnaavoq perorsaanermut 

ilinniarsimasortatta qanoq inissisimaneri. Naammappaat? Socialrådgiverit naammaqqajanngitsuttaaq 

tusartuarparput, illuanillu perorsaanermik ilinniarsimasut amerliartornerat suli 

angummateqqajanngilaq pisariaqartitsinerput malillugu. Sinnattunik kusanangaartorsuarnik 

periusissianillu aaliangersaasinnaavugut qulaaniik. Taamaattoq piviusoq sumiinnersoq 

eqqarsaatigineqarsinnaavoq. Taamatuttaarlu kommunit iluini inulerinerup tungaatigut sullissineq 

sulisut nikerartuarneratigut arriillisarneqartuartarpoq.  

Taamaattumik isuma Atassummiik tapersernartilluinnaraluarlugu, oqaatigerusupparputtaaq, suliat 

oqimaatsut perorsaasut aqqusaartagaat pillugit sulisut ilumut paaqqutarineqarpattaaq qulaaniik? 

Supervisioniisarnerit qanoq ingerlanneqarpat? Nuukiit atorfissaqartitagut paarisariaqarluinnakkagut 



 
meeqqat pisinnaatitaaffii pillugit suliaqartuunerpaasartut ulluinnarni uagut angajoqqaajusugut 

sulinitta nalaani, tassa perorsaasutut ilinniarsimasut qanoq iliuuseqarfigineqartigippat? Uani 

akissarsiaqarneranut tunngasut eqqarsaatiginngilakka, taamaattorli inuttut qanoq immerneqartarnerat 

eqqarsaatigalugu, soorlu meeqqat angerlarsimaffiini sulisut eqqaassagaanni, MUS-ertinneqartarpat? 

Taamatuttaarlu meeqqat illersungaanerannut, meeraq meeqqat angerlarsimaffiannut nuussatillugu 

campertinneqaqqaarneranni kommunimi sullissisuusut meeqqallu angerlarsimaffianni 

attaveqaqatigiinnerit sumiippat? Ilumut inuttaqarniarnikut suli ajoraluartumik amikkittooqqaqaagut. 

Qallunaat nunaanummi allaat ikiortiserinnittariaqalernerputtaaq tassani takussutissanut ilaavoq 

maanna inuiaqatigiittut sumut killiffeqarnerput angajoqqaat pisussaatitaaffiat eqqartulersillugu, 

illuanissaarlu meeqqap pisinnaatitaaffia pilersillugu.  

Tamakkunani suliarpassuarni assigiinngitsuni meeqqat illersuisuat annertuumik 

qujaffigissariaqarparput, takussutissanik erseqqissunik maanna peqarsinnaalersimmatigut 

siunnerfinnillu tunaartaqartissinnaalerluta. 

Taammattumik kaammattuutiginarpoq, periusissiulernissami nunatsinni perorsaasutut ilinniangallit 

socialrådgiverillu amingaataaneri annertuumik inissisimammata, tamanna piviusorsiortumik 

inissisimatinneqassasoq. 

Taamatut oqaaseqarluta Atassummiik siunnersuut ataatsimiitsitaliami sukumiisumik 

suliarineqarnissaa innersuupparput.   


